
КОРИНФДИЪ АЙИ  
ХЪУГЪРУДАРИЗ  

2%ПИ КАГЪАЗ  
Коринфдиъ хъугърудариз вуйи Павелин сабпи кагъзи вари 

месэлйир гьурк²ну гьял гъап²ундайи. Думу кагъзин хъугъруда�
риз вуйи тясир мянфяаьтлуб вуди гъабхьну, аммаки гьял дап²�
ну ккуни жара суаларра арайиз удуч²внийи ва дурарра гьял 
дап²ну ккундийи, гьаддиз кьюбпи кагъаз чарасуз лазим вуйи. 
Кагъзиан рябкъюрайиси, Павел Исайин вакил вуйивалихьна 
гьац²ари сабан чпин тереф ачухъди улупнадайи. Коринфдиъ, 
Исайин вакилар вуча к²ури, уччву улхбар�рахбар ап²ури лицу�
райи иблисари хъугърударикан сакьюдар чпин терефназдира 
кмиди хъч²юхнийи. Му кагъзиъ, сабан алахьу куч²лин вакила�
рихъди мягъянай, хъа дурари Исайикан ва хъугъуваликан к²у�
руб дикъатнаан ахтармиш ап²инай, хъасин дурар фужар вуш, 
аьгъю хьибди, к²урайи Павели му Коринфдин хъугърударин ги�
заф гьяйифар зигурайивал рябкъюра. Гьатму терефнаан, сабпи 
кагъзиъ улупнайи насигьятар хъугънайидари фикриз гъадагъ�
ган, Павел разира духьнайи. Коринф агьлариз чан уьмрикан 
ктибтури, Павели Аллагьдин рягьимлувал к²ваин хура, фици�
ки, ляхнар фукьан гъагъидар ва писдар вушра, Агъайи дурар 
ужувлариз илт²ик²уру.  

Коринф�2 

Павели, Агъайиз баркаллагь к²ури, Дугъан ад за ап²ура  
1 Аллагьдин амриинди Иса Месигьдин вакил духьнайи Паве*
лихьан ва Тимофей гъардшихьан – Коринфдиъ Аллагьдихъ 

хъугърудариз ва Ахаяйин варишвариъ яшамиш шулайи Аллагь*
дин гирами халкьдиз.  

2 Аллагьдихьан, ихь Адашдихьан ва Агъа Иса Месигьдихьан 
мясляаьт ва уж’вал ибшричвуз!  

3 Рягьимлувалин Адаш, ухьу ккаарцурайи Аллагь, ихь Агъа Иса 
Месигьдин Адаш ва Аллагь, гъит ужувлан аднаъ ишри. 4 Ихь 
гьарсаб читинвалиъ Дугъу ухьу ккарцура. Дердериъ ахьнайи жа*
ра адмийир ухьура гьаци ккарцбан бадали, Аллагьди ккарцура*
хьу. 5 Гьаз гъапиш, Месигь бадали ухь’ин алахьурайи аьзабар фу*
кьан аьхюдар вуш, Месигьдиланмина вуйи ккарцувалра гьадму 
кьадар артухъ шулахьуз. 6 Уьмриъ уч’ин алахьурайи читинвалар, 
учву ккарцбан ва уьрхбан бадали аьгь ап²урайидар вуйич. Учуз 
дурубкьнайи ккарцувал, учвура ккарцбан бадали, туврайиб ву*
чуз. Диди, учу аьгь ап²урайидарстар учв’инра алахьру аьзабар 
учвура к²убанди аьгь ап²бан бадали, кюмек ап²идичвуз. 7 Учвук 
ижми миж кайич, ва аьгъячуз: ич аьзабарин пай гъадабгъурайи*
си, учву ич ккарцувалинра пай гъадабгъурачва.  

8 Узуз, гъардшар, Азияйиъ айиган уч’ин улукьу читинвала*
рикан учвузра аьгъю дубхьну ккундузуз. Дурар гьадмукьан аьгь 
ап²уз даршлукьандар вуйики, сарун учу ч²ивиди гъузур к²ури, 
миж кимдайич. 9 Учу сарун ч²ивиди гъитур к²ури хиял дайич, 
аьжал гьадабт²найчуз, аммаки мици, учу учук ваъ, хъа гъач²идар 
ч²иви ап²ру Аллагьдик миж кади гъузбан бадали, гъабхьиб вуйи. 
10 Гьадгъу аьжалин хат²айиккан ккадаунчу, ва гьамусдихъантина*
ра ккадаиди! Ич Гьадгъак миж кайич, учу уьрхиди к²ури. 11 Учву, 
ккарагури, учуз кюмек ап²урачва. Гизафдар ккарагну, Аллагьди 
багъишар учуз гъап²ган, гизафдари учхъанди чухсагъул пиди.  

12 Учу, гьаму дюн’яйиндарихъди, иллагьки учвухъди ич аьла*
кьйир, намуслуди ва дугъриди дерккри гъахьунча, – ич марцци 
намуснура гьаци к²ура, – учу гьамдиинди тяриф ап²урача. Му 
учуз Аллагьдихьан дурубкьнайиб ву. 13�14 Учу гъибик²убдик, дурх*
ну, гъавриъ адрахъуб, гьич фук²ара гъабхьундаричв. Ич гьубк²ну 
гъавриъ ахъну, – хъа саб кьадар учву гьамуст²анра ич гъавриъ 

ачва, – Агъа Иса Месигь хъадакну гъюру Йигъан, учу учв’инди 
тяриф ап²урайиси, учвура уч’инди ап²ур к²ури, йиз миж кайиз.  

15 Гьаци шлуб аьгъяди, учвуз кьюбан уж’вал хьузди, сифте 
учвухьна гъюз ккунди азуз. 16 Македонияйиз гъягъюрайир учв’ин 
улукьуз ккайза, хъасин – кьяляхъ гъюрурра, ва гьадмуган узуз 
Ягьудияйиз гъягъюз кюмек ап²идийчва. 17 Учву, узу мици фикир 
дарап²ди дап²на, к²ури, хиял ап²урайчва? Ясана, фагьумсузди, 
узу гьадму саб гагьди «авра» «ваъра» к²урайиси?  

18 Аллагьдин улихь тасдикь ап²ураза: узу учвуз к²урайиб саб 
гагьди «авра» «ваъра» к²ури к²урадарза. 19 Учвуз узу, Сильванди 
ва Тимофейи хабар дебкку Аллагьдин Бали, Иса Месигьди саб 
гагьди «авра» «ваъра» к²урадар, Дугъаъ айиб гьарган «ав» ву! 
20 Аллагьди тувнайи вари гаф Иса Месигьдиъ тамам гъабхьну! 
Гьаддиз Аллагьдин ад бадали Гьадгъахъди сат²и духьнайидари 
«Амин» к²урача. 21 Учвура учура Месигьдиъ саб духьнайивал иж*
ми Ап²урайир Аллагь ву. Гьадгъан гъуллугънаъ хьуз Аллагьди 
ухькан ччим кадатна 22 ва Чан лишан уч’ин йивна. Ихь юк²вариъ 
Дугъу, гъюз имбубдин тасдикьвал вуди, Гирами Рюгь аъна.  

23 Узу гьамусдиз Коринфдиз, ичв язухъ ап²ури, гъафундайза, 
Аллагь шагьид ву. 24 Учуз, ичв хъугъувалиин агъавал ап²уз ккун*
ди адарчуз, ваъ, учу ап²урайиб вари, ичв шадвализ вуйич, гьаз 
гъапиш учву хъугъувалиъ мюгькамди дийигъначва.  

Павелин насигьятар  
1 Гьаддиз, учву пашман ап²уз к²ури, сарун учвухьна дарфуз, 
кьаст гъап²унза. 2 Эгер узу учву пашман гъап²иш, узлан паш*

ман гъахьири узу шад дарап²ди, сарун шли ап²иди? 3 Узу гьатму*
нуб кагъаз, учвухьна гъафиган узу рази ктауз ккайидарилантина 
пашман дархьуз, гъибик²нийза. Йиз шадвал – ихь вардин шад*
вал вуйивалик саб шак кадариз. 4 Учвуз думу кагъаз нивгъар ру*
зури, юк²в гъагъиди, к²ваъ дерд ади гъибик²нийза. Йиз метлеб 
учву пашман ап²уб дайиз, хъа узуз учву фукьан масанди вуш, 
учвуз аьгъю хьпан бадали, гъибик²нийза.  

5 Узу пашман гъап²ури, неинки узу, хъа, сац²иб вушра (му йиз 
заанвал дариз), учву вари пашман гъап²ну. 6 Сарун дугъаз гизаф*
дарихьан гъурубкьу жаза ч²яаьн ву. 7 Хъа гьамус, хил алдабгъ*
ну, думу ккарцай, дердну ккагъуз мигъитанай. 8 Миннат вуйиз, 

дугъаз ичв масанвал улупай. 9 Гьацира узу думу учвуз, вариб*
диъ учву хъпехъури шулуш, ахтармиш ап²ури, гъибик²уб вуйиз. 
10 Учву хил алдабгъурилан узура алдабгъидиза. Хъа узу хил ал*
дабгъурилан, эгер думу касдиз хил алдабгъуз ужуб фук²а аш, 
Месигьдин улихь учву бадали алдабгъуб вуйиз, 11 иблисди ухьу 
алдатмиш ап²уз гъидритузди, хъа дидин ниятар ухьуз ужуйи 
аьгъяхьуз.  

12 Узу Троадайиз Месигьдикан Ужувлан хабар рабгъури гъа*
фиган, Агъайи душваъ ляхин ап²уз раккнар арццунзуз. 13 Амма*
ки узхьан архаинди гъузуз гъабхьундарзухьан, фицики душваъ 
хъугъвалиъ йиз гъардаш вуйи Тит адарди гъахьну. Магьа гьад*
диз Троадайиъ хъугърудариз баркаллагь дупну, Македонияйиз 
гъушунза.  

14 Учу, Месигьдиъ саб духьнайидар, хъуркьувалиинди гьамми*
шан улихь гъахурайи ва варишвариъ учлантина ширин ниар 
адаурайи аьгъювалар Дугъкан рагъурайи Аллагьдиз чухсагъул. 
15 Гьаз гъапиш, уьрхювалин ва аьжалин рякъюъди гъярайидарин 
арайиъ, Месигьди Аллагьдиз ургурайи гьадму ширин ниар, ари 
учу вуча. 16 Гьац²ариз учу – аьжал хурайи, хъа гьац²ариз – ч²и*
вивал хурайи ширин ниар вуча. Гьаци ляхин шлихьан ап²уз 
шул?! 17 Учу, гизафдарси, хайир бадали, Аллагьдин Гафнак камк 
кипрадарча. Месигьдихъди саб гъахьихъанмина, учу, Аллагьди 
гьаънайидари, Аллагьдин улихь марцци к²ваан, ктибтурача.  

Ц²ийи Йикьрарнан гъуллугъчйир  
1 Учу ич тяриф ап²ури, хъана таниш хьухьахъа? Имбударизси 
учузра, учвухьна гъюз ясана учвхьан гъягъюз учу лайикьлу 

адмийир ву, к²уру кагъзар гъадагъуб, рубкьурайинхъа? 2 Учву 
вучва ич кагъаз – ич к²ваъ дибик²найи, вардиз аьгъю ва варди 
урхурайи кагъаз. 3 Учву, чернилиинди ваъ, хъа Аллагьдиз вуйи 
ич гъуллугъниинди, ч²иви Аллагьдин Рюгьниинди, гъванарикра 
ваъ, хъа инсанарин юк²варик дибик²найи Месигьдин кагъаз ву*
йиб, варидариз рябкъюра.  

4 Месигьдилантина Аллагьдин улихь вари якьин гьаци вуйиб*
дик саб шак кадарич. 5 Му мици, ич гьунарниинди гъабхьиб ва 
учу гьаци к²урайиб дарич. Ич гьунар вари Аллагьдихьан вуйич. 
6 Дугъу учкан, Ц²ийи Йикьрарнан гъуллугънаъ хьуз, гъуллугъчйир 

ктаъну. Думу Йикьрар – дидик²найи гьярфар дар, ваъ, хъа Рюгь*
нахьан ву. Фицики гьярфну йик²уру, хъа Рюгьну уьмур хуру.  

7 Гъвандиъ гьярфариинди адабт²найи Къанундиз ап²ури гъа*
хьи гъуллугъ к²ваин ап²инай. Думу гьациб адниинди дебккна*
йиб вуйики, Израиларихьан Мусайин нур туврайи машназ, гье*
ле нур кьаназ гъубзундаршра, лигузкьан гъабхьундайи. Аьхириъ 
аьжал гъабхи му гъуллугънаъ хьувал гьамкьан адлу ляхин вуйиш, 
8 хъа Рюгьну гъуллугъ ап²рувал фукьан адлу шул? 9 Эгер инсан 
тахсиркар ап²ру гъуллугъ гьациб адлу вуйиш, хъа инсандикан 
тахсир ктипурайи гъуллугъ фукьан адлуб шул! 10 Думугандин ад*
лувал швнубсаб ражари артухъ вуйи адлувалихь тевиган, гьамус 
думукьан адлуди гьибгърикьан дар. 11 Эгер вахтназ вуйи ад гьаци 
аьхюб вуш, хъа фукьан аьхюб шул гьаргакдиз вуйи ад!  

12 Гьаци вуйиган, ухьуз ухьук к²убанвал кап²ру умуд ахьуз 
13 ва ухьу, Израилариз кт²убшвурайи адлувал дярябкъбан бадали, 
Мусайиси маш элебкну, лицурадархьа. 14 Хъа дурарин фагьум*
ра элебкнайи. Гьамусра, Йирси Йикьрар урхруган, гьадму чарч 
к²ул’ин илипурами, гьаз гъапиш думу чарч Месигьдихьант²ан 
алдабгъуз шлуб дар. 15 Гъийин йигъазкьан, Мусайилантина дебкк*
найи Къанун урхруган, жугьдарин юк²вар элеркну ими. 16 Хъа 
адми Агъайихьна илт²ик²руган, дугълан думу чарч алдабхъуру. 
17 Агъа – Рюгь ву, хъа Агъайин Рюгь наан аш, гьадушваъ азад*
валра а! 18 Ухьуз варидариз ачухъ машнаан гюзгдианси Агъайин 
адлувалин нур рябкъюрахьуз ва Гьадгъаз ухшар дигишра шула*
хьа. Дугъан ад ухьуъ артухъ*артухъ шула, фицики думу Агъайи*
хьан гъюрайиб ву, хъа Думу – Рюгь ву!  

Рюгьнан хазна  
1 Му гъуллугъ учуз Аллагьди Чан ужувлиинди тувнайиб ву ва 
юк²в дар гъабхьундарич. 2 Учу нач шлу, намус ктру ляхнар 

тина ап²урача. Учу сабанра аьмалдар т²улар ва Аллагьдин гаф 
дац²абкну ап²дарча. Учу гьякьнакан хабар дебккрача, ва гъит 
гьарсар касди, чан намусназ дилигну, Аллагьдин улихь учуз 
кьимат туври. 3 Эгер учу туврайи Хабар шлихьна рубкьурадарш, 
думу аьжалихьна гъягъюрайихьна рубкьурадар. 4 Гьаму дюн’*
яйин аллагь*иблисди хътругърударин фагьум, Чаъ Аллагь ач*
миш ап²урайи Месигьдин адлуваликан вуйи Ужувлан хабарнан 

акв дярябкъюз, кур ап²ура. 5 Учу ичуб ктибтури адарча, хъа Иса 
Месигь Агъайин Хабар ктибтурача, ва Месигь бадали ичв гъул*
лугънаъ айидар вуча. 6 Гьаз гъапиш «Муч²ушнаан, гъит, акв 
удубч²ври», – гъапи Аллагьди, Иса Месигьдин машниин рябкъю*
райи Аллагьдин аднакан аьгъювалар туври, ич юк²вар аку ап²ура.  

7 Учу гьамциб хазна ругдин гъабариъси, уьбхюрача. Му ккуду*
дубк²ру кьувват, ич ваъ, хъа Аллагьдин вуйиб улупурача. 8 Вари 
терефарихъанди учу ч²юркьюра, амма дюргънадарча. Учу миж 
кимдру гьялнаъ ача, амма умуд кадабт²надарич. 9 Учухъ хъергри 
шулу, амма ул’ан идитнадарчу. Бегьем дурччвначу, амма йивну 
дук²надар. 10 Исайин уьмур учуъ арайиз гъюбан бадали, Дугъан 
аьжал гьаммишан ич бедендиъ айич. 11 Учу ч²ивидимиди Иса*
йилантина гьарган аьжализ туврачу. Исайин уьмур ич аьжал 
хъайи жанариз гъюбан бадали аьжалин улихь дийигънача. 12 Уьм*
ри учвуъ чан ляхин тамам ап²бан бадали, аьжали учуъ чан ляхин 
ап²ура.  

13 Учуъ хъугъвалин рюгь айиган, «Узу хъугъунза ва к²урира 
аза» дибик²найиси, учу хъугърача ва гьаддиз к²урира ача. 14 Учуз 
аьгъячуз: Агъа Иса Месигь ч²иви Гъап²ури, Исаси учура ч²иви 
ап²иди ва учвухъди сабси учура Чан улихь дерккди. 15 Му вари, 
артухът²ан артухъ инсанар ужувлакк ккаърайи уж’вали Аллагь*
дин адлувализ хъана артухъ чухсагъул пубан бадали, учвуз вуйи 
уж’вал ву.  

16 Гьаддиз учу ккагънадарчу. Гьеле учу ликрилан алдахънашра, 
хъа айт²ан йигълан*йигъаз таза шулача. 17 Фицики ич пч²у ва 
вахтназт²ан дару аьзабари учуз артухъ ва гьаммишандиз вуйи ад*
лувал хура. 18 Учу рябкърубдиз лигурадарча, хъа – дярябкъруб*
диз, гьаз гъапиш улариз рябкъруб вахтназт²ан дар, хъа дярябкъ*
райиб – гьаммишандиз.  

Хъугъувалин табшуругъарихъди яшамиш йихьай  
1 Учуз, жилин уьмрин паж терг гъап²иган, аьршариъ гьарган*
дин хал – адмийирин хилари ваъ, хъа Аллагьди арайиз хру 

хал ккилибгурайиб аьгъячуз. 2 Сабан, ухьу гьамушв’ин илмиди, 
ухьу аьршарин гьадму палтар фила алахьуйк²ан к²ури, гъагъи угь*
тар алдахьури, ккилигурайидар вухьа! 3 Думу палтар алахьган, ухьу 
гъяц²алди гъузидархьа. 4 Хъа сабан ухьу, ихь гьаму жилин пажакк 

ккимиди, гъагъи угьтар алдахьури гъуздихьа. Ухьуз читинди ву*
хьуз, гьаз гъапиш ухьуз гъяц²алди гъузуз ккундархьуз, аьжал хъа*
йиб вари уьмри хът²юбкьбан бадали, палтар алахьуз ккундухьуз. 
5 Гьаци ап²бан бадали Аллагьди ухьу халкь дап²на. Дугъу Чан 
гаф тамам ап²рувалин лишан вуди ухьуз Чан Рюгь тувнахьуз.  

6 Гьаддиз, гьеле сабан ухьу жвуван хулаъси бедендиъди Агъа*
йихьан ярхлади ашра, архаин вухьа, 7 фицики ухьу улариз ряб*
къюри ваъ, хъа хъугъну яшамиш шулахьа. 8 Гьаци вуйивал аьгъя*
ди, архаин вуча ва, жвуван беден дипну, Агъайихьна гъягъюз 
ккундийчуз. 9 Гьаддиз ич метлеб, учу бедендиъ ашра – адаршра, 
Агъайиз ккуниб ап²уб вуйич. 10 Фицики Месигьдин Суддиз гъюб 
ухьуз варидариз алабхъиди ва бедендиъ имиди ухьу гъап²у гъяни 
ва пис ляхнариз дилигну, гьаруриз рубкьруб тувди.  

11 Гьаддиз лигну, Агъайихьан гуч²урачуз ва думу гуч² жарада*
ризра улупурача. Учу фужар вуш Аллагьдиз ужуйи аьгъя. Ичв 
намусназра учу фужар вуш, гьаци ужуйи аьгъя, к²ури, хиял ву*
йиз. 12 Учу ичв улихь ич тяриф ап²ури хъана таниш шуладарча, 
хъа учвхьан, айт²анубдикан дарди, зиъланубдикан тяриф ап²ру*
дарин улихь, саб гуч² адарди, учкан тяриф ап²уз шулучвхьан. 
13 Шли учу фикрихъан душна, к²ураш, Аллагь бадали гьаци духь*
нача. Хъа эгер учу ужуйи фикир ап²ураш, мици учву бадали 
ап²урача. 14 Месигьдин масанвали гьяракатнак китнайидар вуча, 
варидарихъанди Месигь гъак²нуш, гунгьар дарап²уз вари дийих*
найивалин саб шак адарич. 15 Думу варидарихъанди, гьамус яша*
миш шулайидар чпи бадали ваъ, хъа чпихъанди жан Тувур ва 
ч²иви Гъахьир бадали яшамиш хьуз, гъак²ну.  

16 Гьаци вуйиган, сарун учу адмийин фагьмиинди саризра ли*
гури имдарча. Мугагьназ Месигьдиз гьаци лигуйча, сарун – ваъ. 
17 Гьаддиз, Месигьдик кидикьнайир, ц²ийиди бабкан духьнайир 
ву. Йирсивал имдар, ц²ийиб дуфна! 18 Хъа му вари Месигьди*
ланмина учу Чахъди албагу Аллагьдихьан ву, ва имбударра 
Чахъди албагбан гъуллугъ Дугъу учуз тувна. 19 Яни Аллагьди, 
Месигьдиланмина Чаинди вари дюн’я чпи гъап²у гунгьариз 
дилигди, албагну. Ари гьаму албагбакан Хабар дебкк дупна*
чуз. 20 Гьаддиз лигну учу Месигьди кадагъну гьаънайидар вуча, 
фицики учлантина Аллагь адмийирихъди улхура. Гьаддиз Ме*
сигьдин ччвурнахъан миннат ап²урача: Аллагьдихъди албагай! 

21 Гунагь ктру Месигь Аллагьди ихь гунгьарихъанди гъурбан 
гъап²ну. Аллагьди гьаци, Чан улихь ухьу, Месигьдихъди саб 
духьну, гьякь хьуз к²ури, гъап²ну.  

Уьрхюз шлувалин вахт дуфна  
1 Аллагьдин гъуллугъчйири, учу, учвкан ккун ап²урача: учвуз 
багъиш дап²найи Аллагьдин уж’вал, гьавайиб дарибшри. 

2 Дугъу гьамци к²ура, аьхир:  
«Ужуб вахтна Узуз яв дих гъеебхьунзуз,  
ва уьрхру йигъан Узу увуз кюмек гъап²унза».  

Лигай, гьаму вахт ужуб вахт ву, гъийин йигъ уьрхру йигъ ву!  
3 Учу, ич гъуллугънаъ тягьна шлуси, шлиз*вуш лик хъипрадар*

ча. 4 Учу Аллагьдин гъуллугъчйир вуйивал варибдиъ улупурача: 
зурба сабурнаъ, бедбахтвалиъ, фук²а гьубк²ну адрувалиъ, читин*
валиъ, 5 учу урччвруган, дустгъариъ итруган вая гъалабулугъариъ 
уч’ин жарадар алаъруган, гъагъи ляхнариъ, йишвну нивк² адру*
валиъ, гаш’валиъ, 6 марццивалиъ, аьгъювалариъ, гъюдливалиъ, 
уж’вал ап²баъ, Гирами Рюгьнан хиликк хьувалиъ ва к²ваант²ан 
вуйи ккунивалиъ, 7 гьякь гафнаъ, Аллагьдин кьувватнаъ, гьякьва*
лин яракь гагул ва арччул хилиъ, 8 ич аднаъ ва беябурвалиъ кку*
нивалинси даккнивалинра тягьнийириъ. Учкан куч²ляхяр ка*
даъна, хъа дугъри вуча. 9 Учу саризра аьгъдрударси гьисаб ап²у*
ра, хъа варидариз учу аьгъя. Учу дийихна, к²ури, гьисаб ап²ура, 
хъа ч²ивиди ача. Учуз жазйир гьадат²ури шулу, хъа йивну ди*
йихнадар. 10 Учу дердерикк ккитри шулу, хъа гьарган шадди вуча. 
Касибди вуча, хъа гизафдар девлетлу ап²урача. Фук²а адарчуз, 
хъа вари хилиъ айич.  

11 Коринф агьлар, учу учвуз варибдикан ачухъди гъапунча. Учу 
ичв улихь юк²вар арццунча. 12 Учуз учву гьаци ккундучузки, хъа 
учву учу ккун ап²урадарчва. 13 Узу учвуз йиз гъахи веледаризси 
к²ураза: учву учуз ичв юк²варра арццай!  

14 Хътругърударихъди саб юрккгъиъ к²ул мииванай. Гьякьлу*
вална нягьякьвал сат²и шулин? Аквна муч²ушин сат²и шулин? 
15 Месигьдин Велиарихъди (иблисдин ччвур) аьлакьа хьуз мум*
кин вуйин? Ясана хъугърурна хътругърур саб шулин? 16 Аллагь*
дин хална идолар саб вуйин? Ухьу – ч²иви Аллагьдин хал вухьа, 
фицики Аллагьди ухькан гьамци гъапну:  

«Узу дураригъ яшамиш хьидиза,  
Узу дурарин арайиъ лицидиза,  
Узу дурарин Аллагь хьидиза,  
хъа дурарикан Узуз халкь хьиди».  

17 «Гьаддиз дураригъян гъюдуч²вай  
ва жара йихьай, – к²ура Агъайи, –  
чиркинубдик мукучанай,  
хъа Узу учву кьабул ап²идизачву».  

18 «Узкан ичв Адаш хьиди,  
ва учвкан Йиз баярна шубар хьиди», –  

к²ура вари Чан хилиъ айи Агъайи.  

Павелин шадвал  
1 Гьаци вуйиган, йиз ккунидар, гъачай, ухьуз ужувлар хьуз 
гьамциб гаф тувнайиган, ихь беденна рюгь чиркин ап²ру ва*

рибдихьан марцц дап²ну, Аллагьдин улихь аьхю гук²нивал ади, 
гирамиди яшамиш хьуз улихь гъягъидихьа.  

2 Учуз ичв юк²вар арццай! Учу саризра гиран ктап²ундарча, 
саризра зарар тувундарча, сариканкьан ич хайирназ мянфяаьт 
ктабгъундарча. 3 Узу му учвуз тягьна вуди к²урайиб дариз, ваъ, 
учву ич юк²вариъ ачва, учу учвухъди яшамиш хьузра, йик²узра 
гьязур вуча к²ури, улихьна гъапунзачвузки. 4 Йиз учвук гизаф 
миж кайиз ва учв’ин дамахлу вуза! Учву узук гьаци юк²в кап²ри 
шулчваки, йиз вари бедбахтвалариз дилигди, узу бегьем шадва*
ли ац²разу.  

5 Гьеле учу Македонияйиз гъафнушра, душваъ архаинвал гъаб*
хьундарчуз. Вари терефарихъанди балйир алахьунчуин: ч²атан 
уч’ина гьюжмар ап²уйи, хъа айит² жандиъ гук²нишин абхъуйи. 
6 Пашманвалиъ ахьдар ккарцру Аллагьди, учухьна Тит гьаъну, 
ккаарцунчу. 7 Думу учухьна гъафну к²ури ваъ, хъа учву думу фи*
ци кьабул гъап²нуш, гьаддикан вуйи ихтилатниин гизаф рази 
гъахьунча. Дугъу, учвуз узу фукьан дяркъну ккунди аш, узуз 
гъабшибдин учву фукьан дердер гъизигнуш ва фициб гьяракат*
ниинди учву узхъан хъюгънуш, ктибтунчуз – миди узуз зурба 
шадвал тувунзуз.  

8 Йиз кагъзи учвуз гиран ктап²нушра, думу бик²биин шву*
мал дарза. Икибашт²ан, сифте швумал гъахьнийза, фицики йиз 

кагъзи учвуз ц²иб вахтназ вушра гиран ктап²уб, гъябкънийиз, 
9 хъа гьамус шад вуза. Учвуз учву тахсиркрар вуйиб аьгъю дубхь*
на к²ури ваъ, хъа ичв пашманвали учву швумал гъап²ган, шад 
гъахьунзу. Ичв пашманвал Аллагьдихьан вуйи, гьаддиз учкан 
харжиб фук²а гъабхьундарчвуз! 10 Аллагьдихьан вуйи пашманва*
ли швумал хьуб арайиз хуру, гьаддихъди – уьрхювалра, гьяйи*
фар зигбакк ккуркьдар. Хъа му дюн’яйин пашманвали аьжал ху*
ру. 11 Аллагьдихьан вуйи пашманвали учвуъ фу арайиз гъабхнуш 
лигай: аьшкь кади лихуб, гьякьвалихъна гъюб, тахсиркриина ал*
жагъуб, гуч²’вал кади хьуб, рякъюз юк²в хъади хьуб, к²ван си*
кинсузвал, тахсиркрин суд ап²уз гьязурди хьуб. Учвук му ляхниъ 
сарун тахсир кимдруб гьубк²ну улупунчва. 12 Узу учвуз, беябур 
ап²рур дерккну ясана беябур гъахьирихъан хъюгъну гъузузт²ан 
к²ури дибик²надарза, хъа, Аллагьдин улихь учву учухъ фукьан 
хъпехъури гъузну ккундуш, учву гъавриъ ахъбан бадали, гъиби*
к²уб вуйиз. 13 Аьхириъ миди учу шад ап²ура.  

Учу шад, неинки учвуъ гъахьи дигиш’валари, хъа гьацира 
Титдин шадвали шад гъап²унчу, фицики учву вариди дугъан 
к²ваълан гъагъ алдабгъунчва. 14 Узу дугъан улихь ичв тяриф гъа*
п²унза, ва йиз учв’ин али хъугъ’вал пуч гъап²ундарчва. Учу учвуз 
к²урайибра вари диш ву, ва учу Титдиз учвкан гъап²у тярифар 
вари дишдар гъахьну. 15 Дугъаз учву, чахъ фици хъпехънийиш ва 
фициб гук²нивалиинди ва жандиъ зириз ади думу учву кьабул 
гъап²нийиш, к²ваин ап²рукьан, гизафт²ан гизаф ккун шула. 16 Уз*
хьан учвухъ йирфар хъирчуз шлубдиин шад вуза.  

Аллагьдин терефкрарин ачухъ хил  
1 Гъардшар, Македонияйиъ айи хъугърудариз Аллагьди фи*
циб уж’вал улупнуш, учвуз ктибтуз ккундучуз. 2 Дурар гъагъи 

гьялнаъ ади гъахьну, дурариз уч²вру касибвал, дарвал гъябкъну, 
амма дурарин шадвалина жумартвали вари читинвалар ккагъну. 
3 Магьа узу шагьид: чпин хушниинди дурари удубкьру кюмек, гье*
ле чпихьан шлубт²ан артухъра кади, гъап²нийи. 4 Дурари, Еруса*
лимдиъ айи Аллагьдин гирами халкьдиз кюмек ап²уз ихтияр тувуб 
учкан ижмиди ккун гъап²нийи. 5 Дурари гьамкьан кюмек ап²ур, 
к²ури, хиял дайич. Фицики дурар вари, сифтена сифте Агъа*
йин хилиз бахш гъахьнийи, хъасин, Аллагьдин амриинди – ич. 

6 Гьаддиз учу Титдикан, гъардшариз кюмек ап²ури, чав ккебгъу 
гьадму ужуб ляхин учвухьра к²улиз адабгъуб, т²алаб гъап²нийча. 
7 Учвуз вари артухъра кади айивализ дилигну: хъугъувал, уччвуб 
гаф*ч²ал, аьгъювалар, ляхнихъ юк²в хъайивал, учвуз учу ккуни*
вал – гьаму ужуб ляхниъ учву заан хасият улупну ккундийчуз.  

8 Му буйругъ вуди к²урадарзачвуз, хъа имбудари юк²в хъипну 
улупру гьяракатнакан к²ури гъабшиш, гьадму ляхнилантина узуз 
ичв дугъри ккунивал ахтармиш ап²уз ккундузуз. 9 Ихь Агъа Иса 
Месигьдин уж’вал аьгъячвуз. Думу, Учв девлетлу вуйи, хъа Чан 
касибвалиланзина учву девлетлу хьуз к²ури, касиб гъахьну.  

10 Гьаддиз дилигну, ичв хайирназ саб насигьят тувуз ккундузуз. 
Гъубшу йисан сарпидарди вуди учву ужуб ляхин ккебгъунчва, 
ва сифте гьадму фикирназ гъабхидарра учву вучва. 11 Учву думу 
ляхин сифте ккебгънамиди фициб аьшкьниинди ккебгънуш, 
гьациб аьшкьниинди ккудубк²узра ккудубк²ай. Учвхьан шлу 
кьадарниинди тувай! 12 Эгер учвуъ аьшкь аш, адрубдиз ваъ, хъа 
ичв айибдиз дилигну, тувну ккунду.  

13 Мушваъ улхуб вари гъагъар учв’ин иличну жарадарин гьял 
ужу ап²бакан дар, хъа вари сабси хьуваликан. 14 Гьаму ражари, 
учвуз артухъ вуйиб адрудариз тувну, гьудрубк²райиб гъубк²уз 
шулучвхьан, хъасин, учвуз адарди дурариз артухъ айиган, дурари 
учвуз адруб тувдичвуз. Гьамциб жюрейиинди вари сабси хьиди, 
15 Гирами китабариъ дупнайиси:  

«Гизаф уч гъап²уриз артухъ адайи,  
ва ц²иб гъабхьириз гьудрубк²руб адайи».  

16 Учу ичв гъайгъушнаъ фициб жюрейиинди аш, гьаци хьуб 
Титдин к²ваъра иву Аллагьдиз чухсагъул. 17 Тит, учу т²алаб гъап²*
нушра, чан хушниинди, учв улихь гьуч²вну, учвухьна гъюрайир 
ву. 18 Дугъахъди Ужувлан хабарнан ужур гъуллугъчиси варишва*
риъ айи хъугърудариз аьгъю сарсана гъардаш гьаърача. 19 Мид*
ланра гъайри думу кас варишвариъ айи хъугърудари, учу ич 
хушниинди Агъайин ад бадали ап²урайи гьадму ужуб ляхниъ кю*
мекчиди ктагъур ву. 20 Учу, хъугънайидари, гьамкьан уч дап²на*
йи аьхю пулар дюз дарди харж ап²урачва, к²ури, гьич сарихьанра 
учуз тягьна йивуз даршлуси, ихтиятди ача. 21 Учу, неинки Ал*
лагьдин, хъа гьацира адмийирин улихьра, гьич саб тахсир ктар*
ди ляхин ап²урача.  

22 Учу учвухьна гизаф ляхнариъ гизаф ражари к²убанвал улупу 
сарсана ич гъардаш гьаърача. Гьамус дугъак хъа гизаф юк²в ка, 
гьаз гъапиш дугъан учв’ин лап ижми хъугъвал ал. 23 Титдикан 
к²ури гъабшиш, учвуз вуйи кюмекнан вари ляхнариъ ва рякъя*
риъ думу йиз юлдаш вуйиз, хъа имбу кьюр гъардшикан к²ури 
гъабшиш, дурар хъугърударин жямяаьтари гьаънайидар ва Ме*
сигьдин ад за ап²урайидар ву. 24 Гьаддиз, хъугърударин жямяаь*
тариз учу учв’ин дав дамахлу даруб рябкъбан бадали, учвуз ду*
рар багьа вуйиб дурариз улупай.  

Месигьдихъ хъугърайи гъардшариз кюмек ап²ури гъузай  
1 Дугъри гъапиш, учу, Ерусалимдиъ айи Аллагьдин гирами 
касариз вуйи кюмекнакан учвуз бик²убра рубкьурдар. 2 Дура*

риз кюмек ап²уз ичв ижмиди юк²в хъайиваликан аьгъязуз. Ма*
кедонияйин хъугърударин улихь ичв тярифарра гъап²унза. Узу 
дурариз учву Ахаяйиъ кюмек ап²уз гьеле гъубшу йис’анмина 
гьязурди айиваликан гъапунза ва ичв юк²в хъайивали дура*
рикра гьяракат кипнийи. 3 Узу учвухьна гъардшар гьаъраза, ам*
ма узу ичв тярифар дап²ну, арайиъ ляхин адарди дарибшригьа. 
Узу учвуз, вари гьязур дап²нади ибшри, улихьмиди гъапунзачвуз, 
4 нагагь Македонияйин агьлар узухъди гъафиш, дурариз учву гья*
зурди адарди дярябкъригьа. Дарди гъабшиш, учу ичв гьамкьан 
тярифар дап²ну, дурарин улихь, гьеле учвкан улхурикьан адарза, 
хъа ич машар уьру даришри. 5 Гьаддиз узу, гъардшар, учву гаф 
тувнайиси, багъиш уч дап²ну, гьязурди гъибтбан бадали, учвухь*
на улихьмиди душну ккунивалин, гъавриъ аунза. Гьадмуган, му 
ляхин, учву алаъну ап²урайивал ваъ, хъа ичв хушниинди ап²ура*
йивал, рябкъиди.  

6 К²ваинди гъибтай: кьискьисди убзрури, гьаци ккадабц²идира 
ву, булди убзрури булди ккадабц²иди. 7 Гъит гьар касди, гьяйиф*
сузди ва гужа*гуж дарди, чан к²ваъ айибкьан туври, гьаз гъа*
пиш Аллагьдиз шадди туврур ккунду. 8 Аллагьдихьан вари учвуз 
лазим вуйиб гьаммишан артухъра кади хьпан бадали ва вари 
гъяни ляхнаризра гьубк²ну шлуси, фу вушра тувуз шулу, 9 ди*
бик²надарин:  

«Дугъу чан девлет юкьуб тереф касибариз пай гъап²нийи,  
дугъан гьякьвал гьаргандиз гъубзруб ву».  

10 Убзруриз тум Туврури, ип²уз уьл Туврури учву гъубзуб зарб 
ап²иди ва ичв гьякьвалин бегьер артухъ ап²иди. 11 Учву вариб*
дихьди гьаци девлетлу хьидичваки, гьяйиф дарди, гьарган адми*
йириз кюмекар ап²уз хьибдичвухьан, ва учву, гьяйиф дарди, уч*
лан чпиз гъап²у багъишарилантина дурари Аллагьдизра чухса*
гъул пиди.  

12 Му учву ап²урайи гъуллугъну Аллагьдин гирами халкьдиз 
неинки кюмек тувди, хъа гьацира Аллагьдихьна вуйи ккунивал 
артухъ*артухъ хьуз гъибтди. 13 Ва ичв гьаму гъуллугънан бегьер 
рябкъюри, учвлантина адмийири Аллагьдин ад ап²иди, гьаз гъа*
пиш учву рабгъурайи Месигьдин Ужувлан хабарнакк к²ул ккив*
рачва ва учвуз айибдикан шадди дураризра, имбударизра тувра*
чва. 14 Учвуз Аллагьди тувнайи кьадар адру уж’валилантина ду*
рар учвхъандира ккарагиди ва учвуз багахь хьиди. 15 Аллагьдиз, 
Чан ктибтуз даршлу багъишназ дилигну, чухсагъул!  

Павели, чан гъуллугъ  
тягьнийирихьан уьбхюра  

1 Узу, Павел, учву к²уруганси, ичв багахь гьарган «начур», 
учвхьан ярхла айиган, «к²убнир», Месигьси гъюдалди ва 

фурс ктарди учвухьна илт²ик²ураза. 2 Учвуз миннат ап²ураза: 
учвухьна гъафиган, дюн’яйин ляхнариз дилигну, учу ич гъуллугъ 
ккебгъна к²урайидарихьна узу к²ваан ижми шлуси, мап²анай. 
3 Ухьу гьаму дюн’яйиъ яшамиш шулашра, гьаму дюн’яйин яракь*
ниинди дяви ап²урадархьа. 4 Учу аьдати яракьнахьди ваъ, хъа мю*
т²югъ даршлу гъалйир ккидирчру Аллагьдин яракьнахьди дяви 
гъабхурча 5 ва Аллагьдин фагьмиз къаршу дяви гъабхрудар ккидир*
чурача. Учу гьарсаб фикир, Месигьдихъ хъпехъруси, йисирвализ 
гъадабгъурача. 6 Учу Месигьдихъ хъпебехърайидариз, ичв хъпехъ*
рувал заан дережайиз гъафиган, жаза гьадабт²уз гьязур вуча.  

7 Учву шей’арин зиъланди лигурачва! Месигьдинур вуза к²ури, 
саб шак адарди фикир ап²урайириз гъит аьгъю ибшри, думуси 
учура Месигьдин адмийир вуча. 8 Агъайи учуз, учву ч²ур ап²уз 
ваъ, хъа артмиш ап²уз тувнайи гьюкмиъ узу хъа гизаф фурс 
ап²уйишра, узуз нач ап²уб рубкьдайи. 9 Узуз йиз кагъзариинди 
учвуз гуч²ар ккауз ккунди а, к²уру, фикир дарибшри. 10 Сада*
ри, кагъзариъ узу ижмир ва кьувватлур ву, хъа учвухь хьайиган 

зяифур, йиз гафар фук²а дарудар ву, к²ури ашул. 11 Гъит гьаци 
к²урудариз аьгъю ибшри, ярхлаъ учу ич кагъзариъ фицдар вуш, 
багахьна гъафиган, ляхнариъра гьацдар вуча.  

12 Учхьан, чиб*чпин тярифар ап²ру адмийириз ухшар хьуз яса*
на гьадрарихь тевуз, хьибдарчухьан. Дурари гьаци, чпи чиб*чпихь 
теври, ахмакьвал ап²ура. 13 Хъа алдарди ич тяриф ап²идарча, ам*
маки Аллагьди учуз дерккнайи терефариъ учу ич тяриф ап²иди*
ча, му терефар учвухьнакьан рукьура. 14 Фицики учуз улупнайи 
терефарилан улдуч²вурадарча, аьхир, гьаци хьибдийи, эгер учу 
учвухьна гъафундайиш. Хъа учу учвухьна Месигьдикан вуйи 
Ужувлан хабар хьади гъафунча! 15 Учу кьадар адрубкьан ич тя*
рифар ап²урадарча, гьаз гъапиш учу гъап²у ляхин – думу ичуб 
ву, хъа жарадарин хъуркьувал дар. Ичв хъугъувал артухъ шул 
к²ури, умуд кайич, ва дидихъди сабси ичв арайиъ ап²ру ич ля*
хинра артухъ хьибди. 16 Хъа гьадмуган учхьан дилинтина гъя*
гъюз ва душваъра Ужувлан хабар рабгъуз хьибдичухьан. Чпиз 
улупнайи йишвариъ гъап²у ляхнарин, жарадариси, ич тярифар 
ап²идарча.  
17 «Шлиз тярифар дап²ну ккундуш, гъит дугъу  

Агъайин тярифар ап²ри!»  
18 Чан тяриф чав ап²урайирин гаф Агъайи кьабул ап²идар. 

Агъайин тяриф ап²урайирин – ап²иди.  

Куч²лин вакилариз къаршу Павел  
1 Учву сац²иб йиз «ахмакьвал» аьгь ап²ур к²ури, умуд кайиз. 
Сац²ибсана аьгь ап²иначва. 2 Узу учвхъан Аллагь хъюгъру*

си хъюгъраза. Узу учвук, сар Жилириз – Месигьдиз, Дугъан 
улихь тахсир ктру швушвси дугъужвбан бадали, лишан кипун*
зачвук. 3 Аммаки, Ева, иблис бит²ру алдатмиш гъап²си, ичв фи*
кирра Месигьдиз дугъриди ва марцциди бахш шлувалихьан гьа*
дап²ур к²ури, гуч²уразуз. 4 Сари, учвухьна дуфну, учу дарпи жара 
Исайикан ктибтруган, ясана учу тутруву жара рюгь вая учву кьа*
бул дарап²у жара хабар кьабул ап²руган – му вари учву рягьят*
ди кьабул ап²уручва. 5 Узу, йиз фикриан, гьадму «варит²ан заан 
вакилар вуча» к²урайидарин кьяляхъ хътарза. 6 Мумкин ву, узу 
гаф*ч²алнан уста дарди хьузра, хъа узуз аьгъювалар азуз ва учу 
дурар учвуз рябкъюри*рябкъюри варибдиъ улупунча.  

7 Узу, учву заъбан бадали, жвув асккан дисури, гунагь гъап²ну*
шул гьа, гьаз гъапиш Аллагьдин Ужувлан хабар учвуз кьимат 
дарди ктибтунза? 8 Учвуз гъуллугънаъ хьузди, жара йишвариъ 
хъугърударихьан пул гъибисну к²ури, узу дурар т²арашра гъап²*
ну, пуз шулу. 9 Узу учвухьна дуфнайиган, гьеле узуз вари гьубк²*
ну адайишра, гьич саринра к²ул’ин алахъундарза. Вари лазим 
вуйиб узуз Македонияйин гъардшари тувунзуз. Узу гьамусди*
хъантинара учв’ин алахъидарза. 10 Му йиз дамах – узу узуъ яша*
миш шулайи Месигьдин гьякьвалиинди гаф тувраза – гьич са*
рихьанра вари Ахая вуйибси гъилицишра, бат²ул ап²уз хьибдар! 
11 Гьаз? Учву даккниган? Узуз учву фукьан масанди вуш, Аллагь*
диз ужуйи аьгъя!  

12 Гьамусдихъантинара узу ляхин гьаци давам ап²идизаки, узу 
ап²урайиси Аллагьдин ляхин чпира ап²урача, к²ури, къуру тяри*
фар ап²уз ккунидарихьан дици ап²уз даршлуси.  

13 Думу адмийир, к²уч²лин вакилар, марцци хил хьтру гъул*
лугъчйир Месигьдин вакилар вуча к²урайи к²уч²ляхяр ву. 14 Му 
аьламат вуйин хъа? Иблисра учв аквнан малайикси улупури 
гъабхьну! 15 Гьаци вуйиган дидин гъуллугъчйири чпи гьякьлу 
гъуллугъчйирси улупуз чалишмиш хьувалиин мюгьтал хьуз хай 
даршул. Дурарин аьхирра чпин ляхнариз гъилигуб хьибди.  

Павелиз алахьурайи читинвалар  
16 Хъана текрар ап²ураза: узу ахмакьси мидисанай, хъа эгер ди*

сураш, узухьди, ахмакьриси, сац²ибсана тярифар ап²уз гъитай. 
17 Гьаму ражари узуз пуз ккуниб, Агъайиси дарди к²урза. Узу ах*
макьуриси йиз тяриф ап²идиза. 18 Гьаму дюн’яйиъ гизафдари 
чпин тярифар ап²ура, гьаддиз гъитай узухьдира йиз тяриф ап²уз. 
19 Учву, гьаци фикирлуйир вуйидари, ахмакъар ичв арайиъ хуш*
ниинди гъитрачва! 20 Учву, учву лук²ар ап²рудар ва учв’инди яша*
миш шлудар, учвхьан тадабгърудар, ичв зиин фурсар ап²рудар, 
ичв машнагъян йиврудар ичв багахь гъитрачва. 21 Йиз нач’вали*
ан к²ураза, учвуз гьаци ап²уз гъабхьундарчухьан.  

Дурари фтин вушра чпин тяриф ап²ураш, узхьанра йиз тяриф 
ап²уз шулзухьан ва му, йиз «ахмакьвалси» гьисаб ап²уз шулучв*
хьан. 22 Дурар жугьдар вуйин? Узура вуза. Израилин баяр? – узура, 
Ибригьимдин наслар? – узура! 23 Дурар Месигьдин гъуллугънаъ 

айин? Мици гьерхуб ахмакьвал вушра, узу хъа гизаф Месигьдин 
гъуллугънаъ айир вуза! Узу артухъ гъилихунза, узу гагь*гагьнак 
дустгъариъ итуйзу, гагь*гагьнак урччвуйзу, аьжаликкан швнуб*са*
бан ккут²урччвури гъахьунза. 24 Жугьдарихьан хьуб ражари сум*
ч²урна урч²вуб гъирмаж гъит²унза, 25 шубуб ражари римлуйири 
маргъарихьди гъурччвунзу, саб ражари гъванарин жварра уьлюб*
хюнзуин, шубуб ражари саб нуфт ккахьрайи гимйириккан кку*
т²урччвунзу ва ярхи йигъди гьюлерин кьялаъ ади гъахьунза. 
26 Узу гьаммишан рякъяриъ аза, гьаммишан нирарин, гъачгъа*
рин, жвуван миллетарин ва аллагьсузарин хат²айикк ккахъразу; 
шагьрарин, ч²урарин, гьюлин, куч²лин гъардшарин хат²йирикк 
кказа. 27 Узу, нивк² адарди, гашди, убхъруб адарди, хураг адарди, 
аьхълу аргъури, палат алдарди, жандихъан хътахъайиз лихури гъа*
хьунза. 28 Гьаму варибдилан артухъ, варишвариъ айи хъугърударин 
гъайгъу хярт²ахъ хъайиз. 29 Гьарсар зяифурин язухъ зигури шулза, 
гьарсар гунгьиъ ахъру адмийин язухъшну к²ваз аьзият шулиз.  

30 Узуз йиз тяриф ап²руси гъабшиш, узу фтиъ зяифди вуш, 
гьаддин тяриф ап²идиза. 31 Агъа Исайин Аллагь ва Адашдиз – 
гъит Дугъан ад гьаммишандиз ибшри! – узу куч²ал дарап²райи*
вал аьгъя. 32 Арет паччагьди, Дамаскдин аьхюрди дерккнайири, 
узу дисбан бадали, шагьур уликк уьбхюри гъахьну, аммаки узу 
жагваъди шагьрилан илбицнайи цалиъ айи урхъ’ансина ирхний*
зу, ва дугъан хилккан ккут²урччвнийза.  

Павелиин улубкьуб  
1 Узу йиз тяриф ап²уз, гьеле дидкан айи хайир адаршра, 
буржлу духьназу. Агъайи улупубдихьинди, ачухъ гъап²убди*

хьинди илт²ик²идиза. 2 Узуз сар хъугъру кас аьгъязуз, йиц²ию*
кьуд йис мидиз улихьна, чан бедендиъди вуш, ясана беден хътар*
ди вуш, аьгъдарзуз, Аллагьдиз ужуйи аьгъя, думу, дидисну, шу*
бубпи зав’ина гъурхну. 3�4 Думу адми, чан бедендиъди вуш, ясана 
беден хътарди вуш, аьгъдарзуз, Аллагьдиз ужуйи аьгъя, женнет*
диз гъахбакан ва душваъ дугъаз пуз даршлударстар гафар ерхьба*
кан аьгъязуз. Думу гафар ктитуз ихтияр айидар дар. 5 Гьацир ад*
мийиинди тяриф ап²уз шулзухьан, хъа жвуван тяриф, жвуван 
зяиф терефарилан гъайри ап²идарза. 6 Гьеле узуз тяриф ап²уз 
ккун гъабхьнийишра, думу фагьумлу ляхин шуйи, гьаз гъапиш 

узу гьякьт²ан пидарза. Хъа узу, узу дяркъну вая йиз гафар де*
ерхьну, дугъу учв заанди улупура, к²ури, сарира фикир дарап²*
бан бадали, дици ап²идарза.  

7 Гьациб зурба сир узухьна гъурубкьган, узуз узу заанди дя*
рякъюз, йиз жандиъ аьзаб тувуз галам, иблисдин малайик, ив*
на. 8 Шубуб ражари Агъайиз узу дидхьан азад ап²ин гъапунза. 
9 Хъа Дугъу гъапунзуз: «Йиз уж’вал увуз ч²яаьн ибшри, фицики 
Йиз кьувват зяифвалилан ужуйи гъюру». Гьаддиз, узуъ Ме*
сигьдин кьувват хьуз, шадди йиз зяифвалин тяриф ап²ури шул*
за. 10 Гьаддиз узу зяифди вуйиган, гиран ктап²руган, гьубк²ну 
фук²а адруган, хъергруган, читинвалариъ итруган, Месигь бада*
ли разиди гъузраза, гьаз гъапиш йиз зяифвалиъ кьувватлу вуза.  

11 Узу бегьемди ахмакь духьназа, амма узкан гьаци гъап²дар 
учву вучва. Йиз тярифар учву дап²ну ккундийи, фицики узу 
гьадму «заан вакилар вуча» к²урайидарт²ан, гьич сабдииндира 
асккан дайза. 12 Учвуз Месигьдин гьякь вакил жара ап²ру лиш*
нар улупначвуз: аьхю сабур, аьжайиб лишнар, аьламатар ва 
кьудратлу ляхнар. 13 Жара йишвариъ хъугърудариз, учв’лан гъай*
ри, узхьан гьациб фу гъурубкьну? Дициб фук²а адар, сабдилан 
гъайри: узу учв’ин алалахъувал. Гьаму йиз тахсирналан хил ал*
дабгъай!  

14 Учвухьна шубубпи ражарира гъюз ккунди азуз, амма ичв 
к²ул’ин гъагъ хьидарза. Узуз ккуниб, учвуз айиб ваъ, хъа учву 
вузуз! Абйир*бабар веледари ац²руб дар, хъа абйир*бабари – 
веледар. 15 Вари узуз айиб шадвалиинди, гьеле жвувра кмиди 
учву бадали учвуз харж ап²уз кказа. Узуз учву артухъ ккуниган, 
узу камди гьаз ккун ап²урачва?  

16 Фици вушра узу ичв к²ул’ина гъагъ гъахьундарза, аммаки 
узу саб аьмлиинди учву алдатмиш гъап²ну, к²урачва? 17 Белки, узу 
учвухьна гьау адмийирилантина учвхьан пул гъибисну шул? 
18 Узу учвухьна сар гъардашра хъади Тит гьаунза. Белки, Титди 
учвхьан фук²а гъибисну шул? Учу ич гъуллугъ учвухь сар рюгь*
наъди ва саб метлеб ади гъап²ундайинхъа?  

19 Учву ухдит²ан, учу ичв улихь ич тахсрар кжикурайидар ву, 
к²ури, фикир дап²нашалчва. Ваъ! Учу, Иса Месигьдин терефк*
рари, Аллагьдин улихь к²урача: йиз ккунидар, учу ап²урайиб 
вари ичв мюгькамвализ вуйич. 20 Узу учвухьна гъафиш, учву узуз 

ккуниси дярякъюр к²ури, гуч² кайиз ва гьадмуган учвухъди ву*
йи йиз ляхнар учвуз ккуниси ваъ, хъа жараси хьиди. Ичв ара*
йиъ узуз гьюжатар, бахилвал, хъял, гъярхьувалар, к²уч²лар, фут*
нийир, къуру дамагъар, къайдасузвал рябкъюр, к²ури, гуч² ка*
йиз. 21 Узу учвухьна хъана гъафиш, Аллагьди узу асккан ап²ур, 
к²ури, гуч²уразуз ва чпин намус адрувалилантина, кьяппава*
лилантина, хил’ан адахънайивалилантина гунагь дап²ну, чпин 
гунгьариин швумал дархьи гизафдарихъанди ишлар ап²уб алаб*
хъидизуз.  

Ц²ийи гюрюшмишназ гьязур йихьай  
1 Учвухьна шубубпи ражари гъюраза. «Тахсир кипруган, 
кьюр вая шубур шагьид ади ккунду». 2 Узу кьюбпи ражари 

учвухь хьайиган, учвуз улихьмиди гъапнийза, хъа гьамус, учв*
хьан ярхла айири, мугагьназ гунгьар гъап²дариз варидариз к²ура*
за: гьаму ражари ичв язухъ зигидарза. 3 Учвуз Месигьди йиз мелз*
ниинди гафар ап²ури аш, адарш, аьгъю ап²уз ккунди анчвуз? 
Дугъан кьувват зяиф дубхьнадар, Дугъу думу ичв арайиъ улу*
пура! 4 Гьеле Месигь зяифди айиган хачрак карснийишра, Думу 
Аллагьдин кьудратниинди ч²ивиди а! Учура Дугъахъди саб вуди 
зяифдар вуча, аммаки ичв гъуллугънаъ хьпан бадали Аллагьдин 
кьудратниинди Гьадгъахъди яшамишра хьидича.  

5 Учвуъ хъугъувал имиш лигай; жвув ахтармиш ап²ури гъу*
зай. Ясана учвуъ Иса Месигь айибдикан аьгъдарди айчвуз, ики*
башт²ан, учву эгер вари аьгь ап²ури гъашиш? 6 Хъа учкан улху*
руш, йиз умуд кайиз, учвуз рябкъюр, к²ури, учу фужар духьну 
ккундийиш, гьадрар вуча. 7 Учву писвал дарап²уз Аллагьдиз кка*
рагурача. Учу фужар духьну ккундуш, гьацдар хьузди, му ляхнар 
учвуз улупуз ап²урайиб дарич, хъа, учу фужар духьну ккундуш, 
гьацдар вуди учвуз гъяркъюндаршра, учву гьякьвалиинди ичв 
ляхнар ап²бан бадали, ап²урайиб вуйич. 8 Гьякьвал гъибтну, уч*
хьан фук²ара ап²уз шулдарчухьан, хъа ап²руб вари гьякьвал ба*
дали вуйич. 9 Эгер учву дугъриданра кьувватлу шулуш, учу зяиф 
хьуз шад вуча. Ва учву гьурк²дар хьузди ккарагурача. 10 Гьаму 
ражари узу ярхлаан, учвухьна гъафиган, учвухъди ижми дар*
хьуз бик²ураза. Агъайи, пуч ап²уз ваъ, яратмиш ап²уз, гьюкум 
тувназуз.  

12 

13 

13 

11 Гъардшар, к²уразачвуз: шадвал хъап²ай, уьмриъ улихь гъара*
хай, чиб*чпик юк²в кап²ай, гъит ичв арайиъ сабвал ибшри, мяс*
ляаьтниинди яшамиш йихьай, ва Аллагь, масанвалинна мясля*
аьтнан Булагъ, учвухъди хьиди.  

Баркаллагь к²уругандин саламар  
12 Чиб*чпиз салам, гирамивалин мак ап²ури, тувай. Мушваъ 

яшамиш шулайи Аллагьдин вари гирами халкьди учвуз саламар 
хътаура.  

13 Агъа Иса Месигьдин уж’вал, Аллагьдин масанвал ва Гира*
ми Рюгьнахъди вуйи гаф*ч²ал, гъит, учвухъ варидарихъ хъади 
ибшри.  


